
GOUVÈNÈ CUOMO VIZITE SIT WORLD TRADE CENTER A POU WÈ PWOGRÈ KI FÈT NAN RETABLISMAN 

AK NAN REZISTANS LI ALOKAZYON PREMYE ANIVÈSÈ SIPÈ OURAGAN SANDY 

 

Gouvènè Andrew M. Cuomo te vizite jodi a World Trade Center avèk Sekretè U.S. Department of Housing 

and Urban Development, Shaun Donovan, Direktè Egzekitif Port Authority New York ak New Jersey, Patrick 

Foye, ak lòt otorite onivo federal ak eta a pou gade pwogrè sit la fè pou l retabli apre dega li te sibi pandan 

Sipè Ouragan Sandy. Port Authority depanse plis pase $100 milyon nan reparasyon ak mezi atenyasyon sou 

tout sit la epi apwouve plis pase $300 milyon nan lòt finansman pou reparasyon ak atenyasyon. 

 

“Sipè Ouragan Sandy te koze gwo tonton dega nan World Trade Center a, men depi lè sa nou fè kokenn 

pwogrè nan rekonstwi ak ranfòse sit la kont gwo move tan ki ka genyen ankò,” te deklare Gouvènè 

Cuomo. “Depi nan apwòch tou nèf ki se itilizasyon bòn sekirite pou fòme yon baraj kont inondasyon rive 

nan ogmantasyon ekipman elektrik ak materyo ki pa kite dlo pase , amelyorasyon yo te idantifye pandan 

ane ki pase a pral vin eleman kle pou fè entèvansyon lè gen yon gwo tonton siklòn.” 

 

“Nou fè kokenn pwogrè nan pwosesis rekonstwiksyon World Trade Center a pandan ane ki pase a,” te 

deklare Direktè Egzekitif Port Authority a, Pat Foye. “Sou direksyon Gouvènè a, n ap kontinye 

emplemante mezi atenyasyon inovatif pou pwoteje sit la kont lòt sipè ouragan.” 

 

Ond tanpèt la ki te rive akòz Sipè Ouragan Sandy te pote apeprè125 milyon galon dlo nan sit World 

Trade Center a, sitou atravè Vehicle Security Center (VSC) a, ki tap konstwi nan epòk sa. Dlo inondasyon 

an te anvayi tout 16 ak sifas sit la, sa ki te koze plizyè santèn milyon dola dega ak konstriksyon ki te 

kanpe pandan sis jou.  

 

Gwo tonton pwogrè fèt sou VSC a pandan ane a depi lè sa, epi li nan wout pou l fini nèt. Nan mwa apre 

siklòn lan, ouvriye te vin sou plas pou mete byen rapid amati asye ak pou koule beton pou konstwi lokal 

VSC a ak mi kloti li yo, epi konsa fèmen VSC a pou anpeche sa rive ankò. Jounen jodi a, 98 pousan beton 

an kanpe pou kounye a epi lokal la pral kòmanse fonksyone nan lane 2014. 

 

Pou wè foto VSC a anvan ak apre ale sou: http://www.governor.ny.gov/assets/VSC-before-after.png 

Nan vizit jodi a te gen yon sesyon enfòmasyon sou yon konsepsyon  Port Authority genyen pou l itilize 

bòn sekirite ki la deja yo kòm pwen dankraj pou yon sistèm pwoteksyon baraj ki ka deplase. Sa va bay 

yon mwayen fleksib pou enstale sistèm pwoteksyon kont dlo nan yon peryòd tan sifizan pou fè 

entèvansyon nan nenpòt fiti move tan.  

 

Epitou pou fè entèvansyon lè gen siklòn lan, Port Authority aji pou l enplemante anpil mezi atenyasyon 

ki fèt pou ogmante rezistans atravè sit la. Ekip konstriksyon an ranplase ekipman elektrik kraze, enstale 

ekipman elektrik enpòtan nan yon wotè elve epi ogmante wotè kote dlo a paka pase nan tout perimèt 

VSC a nan apeprè kat pye. Anplis, yo pral idantifye tout pwen enfiltrasyon dlo ki ka genyen nan VSC a epi 

bouche yo pou anpeche dlo rantre ankò.  

 

Gen ekip ki plase gwo ponp ak jeneratris ijans yon fason stratejik ak tou plizyè milye pye tiyo pou 

anpeche swentman nan ak ozalantou VSC a ak lòt kote sou sit la. Sak Hesco, ouben sak sab yo fè 

espesyalman, ak de milye tòn sab mete anplas ak/ouben stoke yon fason sratejik kòm yon mezi 

pwoteksyon adisyonèl.  

